
芍藥譜

作者：高濂　明

四庫本《遵生八牋》卷十六〈芍藥譜〉

更多资料：芍藥譜

　　芍藥譜

《本草》一名黑牽夷。《韓詩》曰：芍藥，離草也。《詩》曰：伊其相謔，贈之以芍藥。

牛亨問曰：將離，相贈以芍藥者，何也。董子荅曰：芍藥，一名可離，將別故贈之。亦

猶相招，贈之以文無，故文無一名當歸。芍藥榮於仲春，華於孟夏。《傳》曰：驚蟄之

節後二十有五日，芍藥榮，是也。《素問》王冰注：雷乃發聲，之下有芍藥榮。芍藥，

香草，制食之毒者，莫良於芍藥，故獨得藥之名。所謂芍藥之和，具而食之。〈岑樓慎

氏曰：句出《子虛賦》。〉草謂之榮，與此不同。況今芍藥四月始榮，故知其偽也。其

華有至千葉者，俗呼小牡丹。今羣芳中牡丹品第一，芍藥品第二，故世謂牡丹為花王，

芍藥為花相，又或以為花之副也。

崔豹《古今注》云：芍藥有二種，有草芍藥，有木芍藥。木者花大而色深，俗呼為牡，

非也。安期生服鍊法云：芍藥有二種，有金芍藥，有木芍藥。金者色白多脂，木者色紫

多脈。此則驗其根也。〈即赤芍、白芍之分云。〉

種法

種法，以八月起根去土，以竹刀剖開，勿傷細根。先壤豬糞和礱糠、黑泥入盆，分根栽

種，勿密，更以人糞灌之，來春花發極盛。然須三年一分，俱以八月為候，所為芍藥洗

腳是也。

培法

種後，以十一、二月用雞糞和土培之，仍渥以黃酒一度，則花能改色。開時須以竹篠扶

之，不令傾側。有雨則以簿遮蔽，免速零落。勿犯鐵器。

修法

每至花謝後，用剪剪去殘枝敗葉，勿令討力，使元氣歸根。九月十月時，出根洗時，去

老梗腐黑之根，易以新壤肥土栽之。三二年一分，不分則病。分頻，花小而不舒。花之

繁盛，色之淺深，皆出培壅剖根之力。

芍藥名考

孔常父云：唐詩人如盧仝、杜枚、張祐之徒，皆居廣陵日久，未有一語及芍藥者，是花

品未有若今日之盛也。芍藥花譜，總別四十二種，其色則世傳以黃者為貴，餘皆下品也。

君子謂此花獨產於廣陵者，為得風土之正，亦猶牡丹之品，洛陽外無傳焉。

宋劉攽《揚州芍藥譜》

　凡三十一種：

冠羣芳，賽羣芳，寶妝成，盡天工，曉妝新，點妝紅，疊香英，積嬌紅。

　　以上皆上品也。

醉西施，道妝成，菊香瓊，素妝殘，試梅妝，淺妝勻，醉嬌紅，凝香英，石嬌紅，縷金

囊，怨春紅，妒鵝黃，蘸金香，試濃妝。

　　以上皆中品也。

宿妝殷，取次妝，聚香絲，簇紅絲，效殷妝，會三英，合歡芳，擬繡韉，銀含稜。

　　以上皆下品也。

孔武仲《揚州芍藥譜》

　凡三十五種：

御衣黃，青苗黃，樓子尹黃二色黃，樓子絳，州子苗，峽石黃，樓子圓黃，鮑家黃，石

壕黃，楊家花，袁黃冠子，龜地紅，湖纈，黃樓子，壽州青苗，黃絲頭，道士黃，白纈

子，金線樓子，金繫腰，沔池紅，紅纈子，青苗旋心，玉逍遙，紅樓子，緋子紅，楊花

冠子，胡家纈，二色紅，髻子紅，茅山紫樓子，茅山冠子，柳浦冠子，軟條冠子，當州

冠子，蓬頭緋，多葉鞍子，髻子紅，多葉紹熙。【註1】

《廣陵志芍藥譜》

　凡三十二種：

御愛黃，御衣黃，玉盤盂，玉逍遙，紅都勝，紫都勝，觀音紅，包金紫，黃樓子，尹家

黃，黃壽春，出羣芳，蓮花紅，瑞蓮紅，霓裳紅，柳浦紅，芳山紅，延州紅，綴珠紅，

玉板纈，玉冠子，紅冠子，紫鱠盤，小紫毬，鎮淮南，倚欄嬌，單緋，胡纈玉樓子，粉

緣子，紅旋心。〈見《維揚志》〉

芍藥譜完。

【註1】部分芍藥名稱和孔武仲《揚州芍藥譜》的原文不同，可能是斷句的問題？

